
Un’isoletta deliziosa tanto,

Che ô megio poeta ô no a porriæ descrive,

Nè ô pittô ciù inzegnoso avieiva ô vanto

De presentâla co-e pittûe ciù vive,

Un’isoletta, che formâ pe incanto

A paiva (dentro e intorno fin a-e rive

Tutta d’erboi vaghiscimi ombrezzâ)

Comme un vasto giardin in mezzo a-ô mâ;

O l'è questo ô stupendo panorama

Da primma tæra chi se presentava

A-i Europei ne-i ægue de Bahama,

E a-ô primmo Eroe marittimo a portava

Tanto onô, tanta gloria e tanta fama;

E che per conseguenza a l’intressava

Uña nêuva magnifica coroña

A-ô gran genio italian ne-a so persoña.

No me se vante da rivea zeneise

I boschetti romantici e i giardin

Coltivæ a posta con immense speise

De suô, d’arte, de studio e de quattrin,

Pe porze a un ducca, a un prinçipe, a un marcheise

Delizie negæ ä plebe e a-ô fradellin,

E pasce a-ô stesso tempo a cüioxitæ

Do pubblico e do ricco a vanitæ.

Nè se vante e bell’isoe Borromee,

Dove crêuvan ô bello da natûa

Giardinetti, casin, sære, peschee,

Grotte, statue, obelischi, che a figûa

Fan, che faiva a ciù amabile fra-e dee,

Se invece de dipinzia tutta nûa

A vestissan con roba, cappelliña,

Bûsto, sciallo o bernûsso ä parigiña.

